Ana Figueras Castellano andreak galdera egin du laguntza onetsi ondoren aurrekontuan diru nahikorik ez izateagatik laguntza ukatu den kasuen kopuruari buruz.

Legebiltzarreko Erregelamenduko 113.1 artikuluan ezarritakoa betez, galdera horren erantzuna, Foru Diputazioak emana, Nafarroako Parlamentuko Aldizkari Ofizialean argitara dadin agindu dut. Galdera argitaratu zen 2010eko urriaren 22ko 102. Nafarroako Parlamentuko Aldizkari Ofizialean.

ERANTZUNA

Izquierda Unida de Navarra-Nafarroako Ezker Batua foru parlamentarien elkarteko foru parlamentari Ana Figueras Castellano andreak galdera egin du, honakoari buruz: laguntza onetsi ondoren, aurrekontuan diru nahikorik ez izateagatik laguntza ukatu den kasuen kopuruari buruz (PES 642-10). Hona Familia, Gazteria, Kirol eta Gizarte Gaietako kontseilariaren erantzuna:

Gizarte-zerbitzuen gaur egungo sistema abenduaren 14ko 15/2006 Foru Legeak, Gizarte Zerbitzuei buruzkoak, antolatua da. Horren arabera, gizarte-zerbitzuen sistema publikoaren prestazioen multzoa, aplikazio-esparrutzat Nafarroako Foru Komunitate osoa duena, Gizarte Zerbitzu Orokorren Zorroan zehazten da, non sarturik baitaude prestazio bermatuak, eta prestazio horietatik bereizten ditu bermatu gabeko prestazioak.

Bermaturiko prestazioak, Figueras andreak bere galderan aipatzen dituenak, eska daitezke, hain zuzen, foru legean bertan xedatuari jarraikiz, gutunean adierazitakoaren araberako eskubide subjektibo gisa; eta, eskubide gisa aintzat ematen denetik aurrera, Administrazioari horren betetzea eska dakioke.

Arau-xedapen horren arabera, mendekotasun-egoeran dagoen pertsona bati aintzat emandako prestazio bermatu bat kasu bakarrean ere ez da ukatu aurrekontuan diru nahikorik ez egoteagatik.

